
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Кириш. Гидроэлектр станция (ГEС) инсоният тараққиётининг янги давр босқичи 

билан чамбарчас боғлиқ бўлган жараён ҳисобланиб, Ер юзидаги деярли барча одамлар 

маълум маънода электр энергиясидан унумли фойдаланиб келмоқда. Гидроэлектр 

станция сув оқимининг энергиясини гидравлик турбиналар ёрдамида электр 

энергиясига айлантириб берадиган гидротехника иншоотлари ва энергетика 

жиҳозлари мажмуидир.  

Гидротехника иншоотлари тўғон ёнидаги, деривацион ва аралаш турларга 

бўлинади. Тўғон ёнидаги ГEСларда тўғон ёрдамида сув сатҳи кўтарилиб, керакли босим 

ҳосил қилинади. ГEС биноси 3 хил жойлаштирилади: 1) тўғон ёнида; 2) тўғондан 

четроқда; 3) тўғондан пастда, дарё ўзанида. 

Тўғон ёнида ва дарё ўзанида қуриладиган ГEСларда сув босимини тўғон ҳосил 

қилади. Бундай ГEСлар суви кўп бўлган, текис оқадиган тоғ дарёларига, сойликларнинг 

торайган жойига қурилади. Буларга Қайроққум, Туямўйин ва Чордара ГEСларини 

кўрсатиш мумкин. 

Деривацияли ГEСлар ўрта ва юқори босимли бўлиб, босим деривация канали 

ёрдамида ҳосил қилинади. Бундай ГEСларга Чорвоқ, Фарҳод ва Бўзсув каналидаги 

ГEСлар киради.  

Аралаш ГEСларда босим, асосан, дарёдаги гидротехника иншоотлари ва қисман 

деривация канали ёрдамида ҳосил қилинади. ГEС иншоотлари мажмуига дарё ўзанини 

тўсиб босим ҳосил қиладиган бош иншоот (тўғон), ГEС биносига сув етказиб берадиган 

канал, станция босим узели (СБУ) ёки босим сув қувури, сув сатҳини ва сарфини 

тартибга солиб турадиган, ортиқча сувни чиқариб ташлайдиган ва бошқа автоматик 

қурилмалардан иборат иншоотлар сув энергиясини бевосита электр энергияга 

айлантириб берадиган гидроагрегат (турбина билан генератор) ўрнатилган машина 

зали ва фойдаланиб бўлинган сувни чиқариб ташлайдиган иншоотлар киради. Махсус 

гидротехника иншоотлари билан ГEС турбиналарига келтирилган сув турбинанинг иш 

ғилдирагини, унга ўрнатилган ўқни ва ўқ билан бириктирилган генераторни 

айлантириши натижасида электр энергия ҳосил бўлади. 

Ҳозирги кунга келиб юртимизнинг мустамлака ва мустақиллик йилларидаги, 

айниқса, кейинги беш-олти йил ичида Президентимиз раҳбарлигида амалга оширилган 

ва эришилган ютуқларга назар солсак жуда катта ўзгаришлар бўлмоқда. Ўтган асрда 

мустабид совет тузуми шароитида сохта шиорлар остида амалга оширилган 

индустрлаштириш режалари ҳай-баракачилик йўли билан қилинган, уларнинг аянчли 

оқибатлари қандай натижа берганлигини гувоҳи бўлганлигимиз бу тузумни абадий 

эмаслигидан далолат берар эди. 

Фарҳод гидроэлектр станцияси мамлакатимизнинг энг тарихий ва салоҳиятли 

иншоотлардан ҳисобланиб, унинг қурилиши 1943 йил 10 февралида бошланган ва 

оммавий халқ ҳашари йўли билан қурилган. Ҳашарга Фарғона, Наманган, Самарқанд, 

Бухоро, Андижон ва Тошкент вилоятларидан 60 мингдан ортиқ киши жалб этилган.  

ГEС қурилишининг биринчи босқичида 3-ва 4-агрегатлар ва иккинчи босқичида 

1-ва 2-агрегатлар ҳам ишга туширилган. 1951 йил 3 июль куни ГEС тўлиқ эксплуатация 

учун қабул қилинган. Ушбу ГEСнинг ишга туширилиши билан мамлакатимизнинг 

электр, кимё, металлургия, кўмир ва саноатнинг бошқа соҳаларини ривожлантиришга 

кенг имкониятлар яратилгани билан тизимдаги муҳим қадамлардан бири бўлган. 

Албатта, қарийб 70-75 йил давомида доимий эксплуатация қилиниши туфайли ГEСдаги 

кўплаб ускуналар жисмоний ва маънавий эскирган эди. 

Шу жиҳатларни инобатга олиб, Ўзбекистон Республикаси Президентининг 2017 

йил 2 майдаги «2017-2021 йилларда гидроэнергетикани янада ривожлантириш чора-

тадбирлари дастури тўғрисида”ги қарорига асосан ушбу станцияда модернизация ва 

қайта техник жиҳозлаш ишлари олиб борилди. 

Адабиётлар таҳлили ва методология. Ўзбекистонда гидроэлектр 

станцияларнинг қурилиши тарихини ўрганишда илмий-назарий ёндашувлар асосида 

мавзунинг ўрганилиши масаласи бўйича бир қатор муаллифларнинг илмий асарлари, 

рисола, қўлланма ва журнал мақолалари таҳлил қилиб ўрганилганда (Эгамбердиев Р., 

Раззоқов А. Ўзбекистонда қўриқ ерларни суғориш, ўзлаштириш ва мелиорация тарихи 

(Мирзачўл мисолида). -Т.:“Фан”. 1984. 285 б., Раззоқов А. Ўзбекистон пахтачилиги 

тарихи. (Ўтмиши ва ҳозир) -Т.: “Ўзбекистон”. 1994. 304 б., Валентин К.Л., Оролбаев Э.Э., 

Абылгазиев А.К. Водные проблемы Централной Азии. -Бишкек. “Сотсинформбюро”. 

2004. 142 стр., Бегматов И.А., Мухамедов А.К. Ўзбекистон ирригацияси тарихи. -

Т.:“Тошкент ирригация ва мелиорация институти. 2008. 147 б., Шамсутдинов Р., Сиддиқ 

Т., Хомидов Д. Андижон вилояти иккинчи жаҳон уруши йилларида. // Водийнома. 2019. 

2(13) — Б. 82-83., Саидбобоева Г.Н, “Ўзбекистон миллий архиви ҳужжатларида 

гидроэлектр станцияларининг қурилишига доир маълумотлар (ХХ аср 20 йиллари 

охири-30 йиллар боши) // Ижтимоий-гуманитар фанларнинг долзарб муаммолари.-№ 

10(3)-2023.ISSN: 2181-1342 (Online)-Б.19-26.), биз ўрганаётган мавзу жуда қисқа баён 

этилган, шу билан бирга мустабид совет тузуми давридаги адабиётларда эса мавзуга 

ўша давр мафкураси ҳукмронлик қилган, мустақиллик даври адабиётларида мавзуга 

қисқача ёндашиб ўтилганлигига гувоҳ бўламиз, шуни ҳисобга олиб, Ўзбекистонда 

гидроэлектр станция қурилиши тарихини ўрганишда илмий-назарий ёндашувлар 

асосида Андижон меҳнаткашларининг “Оммавий халқ қурилиши” деб ном олган 

“Фарҳод ГEС”и қурилиши тарихи, уни ишчи кучлари ва зарур материаллар билан 

таъминлашдаги иштироклари тўғрисидаги маълумотлар Андижон вилоят давлат 

архивининг 608-фонд, 1а-рўйхат, 163, 280, 314, 389, 408, 542, 577-ишлар 

йиғмажилдларидаги айрим маълумотлар ҳамда Ўзбекистон Республикаси Президенти 

Администрацияси архиви Андижон вилоят бўлимининг 106-фонд, 1-рўйхат, 326-иш, 2-

варақ, 329-иш, 159-варақлардаги мавжуд манбалардаги маълумотлар тарихий 

аҳамиятга эга бўлиши билан бирга, республикамизда гидроэнергетика 

иншоотларининг бунёд этилиши борасида амалга оширилган ишларни фактик 

материаллар орқали ўрганиш имконини беради. 

Муҳокама. “Оммавий халқ қурилиши” иншооти номини олган “Фарҳод ГEС”и 

қурилишининг муҳим аҳамияти биринчидан, юртимизда электр энергия таъминотини 

йўлга қўйиш, иккинчидан мамлакат ирригация иншоотларини ривожлантиришдан 

иборат эди. Шу мақсадда Ўзбекистон Республикаси ва қўшни Республика халқларини 

электр энергияга бўлган талабини қондиришга ҳамда Мирзачўл ҳудуди унинг бепоён 

ерларини оқин сув билан таъминлашга қаратилганлиги билан ажралиб турар эди. 

Иншоотнинг барпо этиш учун қулай ҳудуд Бекобод тумани ҳисобланиб, у ерда 

гидроэлектр станция бунёд этиш ва сувини Мирзачўл ҳудудларига оқизиш учун бу 

ердаги қулай имкониятнинг мавжудлиги эди. 

“Оммавий халқ қурилиши” иншооти номини олган “Фарҳод ГEС”и қурилишида 

бутун мамлакат меҳнаткашларининг иштироки жумладан, андижонлик 

юртдошларимизнинг фидокорона меҳнатлари эвазига муддатидан аввал қурилиб, 1948 

йилда фойдаланишга топширилди. 

Натижалар. Бугун Янги Ўзбекистон тараққиётининг ўзига хос босқичида 

давлатимиз раҳбарининг – “Биз ўз олдимизга жамиятимизнинг янги қиёфасини яратиш, 

Янги Ўзбекистонни барпо этиш масаласини стратегик вазифа сифатида қўйдик.» [1; 44-

б.] — деган ташаббуслари билан мисли кўрилмаган жиддий ислоҳотлар амалга 

оширилмоқда. Халқимизга муносиб ҳаёт ва турмуш шароитини яратишнинг ягона йўли 

илм-фаннинг ривожлантириш, тарихни очилмаган қирраларини кашф этиш ўрганиш 

шу куннинг долзарб муаммоларидан эканлигини ҳаётнинг ўзи тақозо этмоқда. 

Шуни ҳисобга олган ҳолда мақолада «1942 йил ноябрда Совет ҳукумати 

Ўзбекистонда 5 та гидроэлектр станция (1-, 2- Оққовоқ, Салор, Қуйи Бўзсув, “Фарҳод 

ГEС”и) қуриш ҳақидаги қарорнинг қабул қилинганлиги” [3; 408-б.], натижасида “Фарҳод 

ГEС”и қурилиши бошланган. ГEС қурилиши “оммавий халқ қурилиши” йўли билан 

бажарилиб, республиканинг барча ҳудудларидан иштирокчилар қатнашганлиги 

алоҳида аҳамият касб этади. 

ВКП(б) Марказий Комитети Ўзбекистондаги ирригация қурилиш ишларига 

юқори баҳо бериб, 1939 йил 27 декабрда “Пахтачиликни ривожлан-тириш тўғрисида”ги 

Қарор қабул қилинди. Қарорга кўра 6 йил ичида ғўза экинлар майдонини 430 минг 

гектарга етказиш кўзда тутилди. Шуни ҳисобга олиб 1941-1943 йиллар давомида 

Шимолий Тошкент канали қурилди. У 15 минг гектар ерни суғоришга имкон беришини 

ҳисобга олиб, “Фарҳод ГEС”и қурила бошланди [2; 103-б.]. 

“Республика партия ташкилотлари ВКП(б) Марказий Комитети ва СССР Халқ 

Комиссарлари Советининг юртимизда янги саноат қурилиши тўғрисидаги қарорини 

амалга ошира бориб, 1943 йилда Бўзсув дарёсида тўртта гидроэлектр станция ва Ўрта 

Осиёда энг йирик катталиги жиҳатдан мамлакатда учинчи ўринда турадиган “Фарҳод 

ГEС”и қурилиши учун қатор вазифалар белгиланди [4; 191-б.], ана шуларга асосланиб, 

шаҳар ва қишлоқ меҳнаткашларини “Фарҳод ГEС”и қурилишига ва бошқа янгидан-янги 

қурилиш иншоотларига сафарбарлик қилиш ва таъминлаш ишларини амалга ошириш 

бошланиб” кетди [9; 384-б.]. 

Ўзбек халқи жумладан, андижонликлар қурилишнинг энг муҳим объектларидан 

бири Сирдарёда бетон қуйишдаги фидокорона меҳнатлари билан “оммавий халқ 

қурилиши” деб ном олган “Фарҳод ГEС”и қурилишидаги иштироки ва уни 

таъминлашдаги ҳиссасини кўришимиз мумкин. Андижон вилояти давлат архивининг 

608-фонд, 1а-рўйхат, 163,280,314,389,408,542,577-ишларнинг йиғмажилдларида 

юртдошларимизнинг қурилиш ишларида қандай ишлар билан машғул 

бўлганликларини уларнинг ҳозирда архив фондларида сақланиб келаётган ўз қўллари 

билан ёзган шахсий маълумотлари, таржимайи ҳоллари орқали кўришга гувоҳ бўламиз 

[11; 1-3-б.]. 

“Ўзбекистон Компартияси Марказий Комитетининг VIII Пленумида “Фарҳод 

ГEС”и қурилишининг 1943 йил кузги режа топшириқларини бажаришга ёрдам 

кўрсатиш тадбирлари тўғрисидаги масала муҳокама қилиниб, қурилиш суръатларини 

тез амалга ошириш масаласини қўйиб, барча партия ташкилотларига гидроэлектр 

станция қурилишига ҳар томонлама ёрдам бериш, уни ишчи кучлари ва зарур 

материаллар билан таъминлаш топшириғини қўйди” [7; 467-б.]. 

Мақолада республика иқтисоди ва саноати ривожида электр энергиянинг 

аҳамиятини чуқур англаган ва юз минглаб меҳнаткашлар қатори электрлаштириш 

умумхалқ ҳашари деб билиб, бу улкан қурилишда андижонлик меҳнаткашларнинг 

иштироки, уни таъминлашлари ҳақида озми-кўпми тасаввурга эга бўласиз. 

“Фарҳод ГEС”и қурилиши масаласи бўйича Ўзбекистон КП(б) Андижон вилояти 

партия комитети котиби Л.Бакунинга Ўзбекистон КП(б) Марказий Комитети кадрлар 

бўлими мудири ўринбосари А.Михайлиннинг 1943 йил 10 февралда юборган 741-сонли 

хати билан танишар эканмиз, бу улкан қурилиш ишида андижонлик меҳнаткашларнинг 

қай даражада иштирок этганлигига гувоҳ бўламиз, унда ёзилишича “Шу ҳақдаким 

Ўзбекистон КП(б) Марказий Комитети, Сиздан “Фарҳод ГEС”и қурилиши бўйича 

қўшимча вазифалардан келиб чиқиб, кўрсатилган тақсимот бўйича ажратилган 

автокадрларни белгиланган муддатларда сафарбар қилишни амалга ошириш 

лозимлиги кўрсатиб ўтилади” [11; 2-б.]. 

Ўзбек халқи жумладан андижонликлар барча қийинчиликларга қарамасдан “ўз 

даврининг энг йирик қурилишлардан бири бўлган “Фарҳод ГEС”и қурувчиларига кўплаб 

асбоб-ускуналар етказиб бериш каби шарафли вазифаларни сидқидилдан бажардилар” 

[6; 334-б.], гидроэлектр станциялар қурилиши масаласида “Оммавий халқ қурилиши” 

деб ном олган “Фарҳод ГEС”и қурилишини таъминлаш учун ўз ҳиссаларини қўшганлар. 

Тарихдан маълумки хонликлар давридан авлодларимиз “суғориш каналларини 

қазишда меҳнаткаш халқ оммасининг кучидан фойдаланар эди, барча ариқлар 

анъанавий “халқ ҳашари” билан барпо қилинган. Умуман, Шарқда суғориш ишлари 

“савобли иш” деб ҳисобланган, шунинг учун ҳам бу ишга халқни сафарбар қилиш анча 

осон кечган” [4; 25-б.]. Совет ҳукумати ҳам ана шу анъанага тўлиқ амал қилган ҳолда 

республикамизда қатор савобли ишларни амалга оширган. 

“Фарҳод ГEС”и қурилишини таъминлашга республиканинг ўзидан 8 минг куб 

метрдан кўпроқ ёғоч ва бошқа бинокорлик материаллари, 800 тонна металл, 110 

мингдан ортиқ ҳар хил асбоб-ускуна, транспорт воситалари ишга солинди. Бундан 

ташқари, республикамиз меҳнаткашлари бу умумхалқ қурилишига 300 вагондан кўпроқ 

ҳар хил қурилиш материаллари юбордилар” [7; 467-б.]. 

Андижон вилояти бўйича белгиланган тартибда туман партия комитети 

котиблари ва туман ижроия қўмиталари раислари “Фарҳод ГEС”и қурилишини 

таъминлаш мақсадида у ерга одамларни жўнатиш, уларни қатъий текширувдан 

ўтказиб, меҳнатга лойиқ инсонлар сафарбар қилиниб, уларнинг яшаш шароитлари ва 

уларга коммунал хизмат кўрсатиш ишларига алоҳида эътибор қаратилди. 

“ЎзКП(б) МК Андижон вилоят партия комитети пропаганда бўлимининг 1943 йил 

24 сентябрдаги Андижон шаҳрида ўтказилган очиқ партия йиғилишида меҳнаткашлар, 

ташкилот ва муассасаларнинг бошланғич партия ташкилоти котибларини “Фарҳод 

ГEС”и қурилишига алоқадорлиги масалаларига эътибор қаратилди. Унда асосий 

эътибор 1943 йил 25 сентябрдан “Фарҳод ГEС”и қурилишига ташкилот ва муассасалар 

томонидан юборилган 8750 нафар ишлаётганлар учун 475 нафар агитаторлар “Фарҳод 

ГEС”и қурилишига сафарбарлик ташаббуси билан чиқдилар. Бунга жавобан вилоятнинг 

барча ташкилот ва муассасалари “Фарҳод ГEС”и қурилиши таъминоти учун ишлаб 

чиқариш маҳсулотлари режаларини муддатидан аввал бажаришни ўз зиммаларига 

олдилар. Жумладан,  

- Сталин номли завод жамоаси ойлик режани 29 октябрга қадар бажариш, яроқсиз 

маҳсулотга қарши курашиб, хом ашёни тежаб-тергаш ҳисобига 100 минг рубль иқтисод 

қилишларини; 

- Гўшт комбинати жамоаси “Фарҳод ГEС”и қурилишига амалий ёрдам бериш учун 

15 дона лопатка, 5 дона кетмон, 50 дона қошиқ ва вилка жўнатиш ва гўшт ишлаб 

чиқаришни халқаро стандарт даражасига чиқаришни таъминлаш; 

- Консерва заводи жамоаси октябрь ойи ишлаб чиқариш режасини 115 фоизга 

бажариш, ҳамда “Фарҳод ГEС”и қурилишини таъминлаш учун 10 дона болға, 15 дона 

темир кесиш асбоби (зубило), 15 дона бақир, 200 дона чашка, 115 дона кружка ва 30 

килограмм мих жўнатиш; 

- Володарский номли Андижон тикувчилик фабрикаси ишчи-хизматчилари 

ишлаб чиқаришнинг кундалик нормасини 2 фоиздан кам қилмасликка, 2500 метр хом-

ашёни тежаб-тергаш каби мажбуриятларини олиб қурилиш ишини таъминлашда фаол 

иштирок этишга аҳд қилишди” [10; 159-б.]. 

“Андижон вилоят ижроия қўмитаси ва вилоят партия комитети ЎзССР ХКС ва 

ЎзКП(б) МКнинг 1943 йил 28 ноябрда қабул қилган қарор ижроси бўйича қўшимча 

қарор қабул қилиниб, унга кўра, “Фарҳод ГEС”и қурилишида меҳнат қилаётганлар 

сафига қўшимча равишда 6000 нафар колхозчи юбориш. Колхозчиларни “Фарҳод ГEС”и 

қурилишига олиб бориш бўйича тайёрлов ишларини ўтказиш туман ижроия қўмитаси 

раислари ва ЎзКП(б) туман комитети котиблари зиммасига юклатилди [8; 82-83-б.]. 

Гидроэлектр станция қурилиши тарихини ўрганишда илмий-назарий 

ёндашувлар асосида “Оммавий халқ қурилиши” иншооти таъминотини таъминлашга 

сафарбарлик мавзусидаги мақола бўйича мустабид совет даври манбалари, 

мустақиллик даври манбалари эришилган натижалар таҳлилий ва таққосий назар 

солинадиган бўлса, мустабид совет тузуми даври манбалари ўша давр мафкураси билан 

тўла суғорилганлиги, мустақиллик даври манбаларида ҳали бу давр бўйича етарли 

маълумотлар истеъмолга кирмаганлиги бу давр бўйича архивларда сақланаётган 

материаллардан тадқиқотчилар унумли фойдаланса бу мавзу қизиқувчиларига етарли 

материаллар берса бўлади.  

Мақолада Ўзбекистон Республикаси Андижон вилоят давлат архиви, Ўзбекистон 

Республикаси Президенти Администрацияси архиви Андижон вилоят бўлими 

йиғмажилдларида мавжуд бўлган материалларнинг айримларини сизни ҳукмингизга 

ҳавола қилмоқдамиз. 

Хулоса. Юқоридагилардан кўриниб турибдики мустақиллик етук миллий онг, 

миллий бирдамлик туйғуси заминида ватанпарварликни шаклланиб боришини 

“Фарҳод ГEС”и қурилиши мисолида кўришимиз мумкин. Авлодлар кетидан авлодлар 

келади, аммо оталар заминини жонидан азиз деб билган аждодларимиз ҳеч қачон яқин 

ё узоқдаги халқларнинг тақдирига бефарқ қарамадилар. 

Она замин учун мардонавор курашиш анъанаси, эрксеварлик ва мустақилликка 

интилиш, ватанпарварлик, ҳар қандай разолат, зўравонликка қарши муросасизлик каби 

асл умуминсоний маънавий қадриятлар – буларнинг барчаси андижонликлар қалбидан 

чуқур ўрин олган ҳамда кўп йиллик тарихимиз давомида аждодлардан – аждодларга 

мерос бўлиб ўтиб келмоқда. 

